
917 hitz

 Hileta zibilak
Felipe Izagirre - Irakasle ohia
Gaur egun gizartea plurala den kontzientzia zabalduz doa, eta akonfesionaltasun eta laikotasun hitzak ez dira garai batean bezain arrotzak. Azken urteotako Estatuaren eta Elizaren arteko liskarren ondorengo eztabaidetan, zenbait lege bitarteko, hitz horiek hitzetik hortzera erabili dira komunikabide nahiz eztabaidetan Estatua akonfesionala dela defendatzeko, lege horien zilegitasuna eta legezkotasuna defendatzeko.

Baina, beti bezala, herriak aurre hartu die gobernu eta erakundeei, udalak barne. Herritarrek neurri batean hitz horiek eta berauen edukia bereganatu badituzte, ezin esan gauza bera erakunde publikoei buruz. Mila eredu daude 40 urteko Estatuaren eta Elizaren arteko ezkontza hori erabat hautsi ez dela egiaztatzen dutenak. Uda garaia aproposa da aipatu bide hori jorratzen den frogatzeko, eta nik aurrerapen gutxi nabaritzen dut. Jaiak direla, eskutik ikusten ditugu eliza eta herri agintariak; eta, kolorez bederen gorriak diren udaletan ere, herriko jaietan udalbatza osoa elizako lehen lerroan ikusiko duzu. Palioarena iragana da, baina orain beste forma sofistikatuagoak erabiltzen dira. Ikusi behar hainbeste istilu sortu duen Gipuzkoako gotzain berriaren izendapenak zer dakarren. Ongi dago bakoitzak bere eremuan eta elkar errespetatuz jokatzea, baina ez diezagutela argazki zaharkituak gaurkotu. Katoliko sentitzen diren politikariak joan daitezela nahi badute, baina ez herri ordezkari gisa. 

Halere, artikulu honen izenburua garatzeko, testuinguru nagusi honen barruan, udalei mugatuko natzaie. Udal laikoen lana zabala da, eta zenbaitetan ez hain erraza gizarte plural honi erantzun egokia emateko. Zalantzarik gabe, sentsibilitate zorrotza behar da gizakiaren behar orori erantzuten jakiteko. Erantzun orokor horietako bat heriotzarena eta heriotzaren ingurukoak dirateke, esan nahi baita hildakoari egiten zaion agurra. Nik erantzun orokor horri kultura deituko nioke. Orokortasun hori kontuan hartzen ez duen kultura kontzeptu mugatzailea litzateke. Eta kultura ez da kontzeptu metafisikoa, dialektikoa baizik, eta ez da mugatzen hizkuntza edo literaturara.

Euskal Antropologiaren historian hiletak desberdinak izan dira, baina adinean aurrera goazenok hileta katolikoak ezagutu ditugu. Garai hartan normala zen hiletak nahiz ezkontzak erlijio katolikoaren testuinguruan ospatzea. Baina gaurko gizartea oso plurala da; eta, nahiz eta ezkontza zibilak ugarituz doazen, hiletekin ez da gauza bera gertatzen, erakundeek arlo honetan urrats gutxi egin dituztelako. Gizarte laikoago honetan, ordea, ez legoke gaizki udalak ere bide berriak jorratzen hasiko balira herritar guztiak ordezkatuz. 

Badira gure herrietan hainbat leku, direla antzinako eraikuntzak zein berriak eginkizun horietarako udalak presta ditzakeenak. Nire ustez, hileta zibilerako lekua aukeratzerakoan kontuan hartu behar da leku duina, dotorea, bitartekoz jantzia izan behar duela. Ez da nahikoa edozein leku ziztrin eskaintzea. Duintasunez hil eta duintasunez agurtzeko eskubidea dugu, eta duintasun benetakoa hildakoak nahi zukeen modura egitea litzateke.

Hileta zibilen arloan, ordea, badira zenbait udal urratsak egin eta bide berriak jorratzen ari direnak; bide akonfesional eta laikoak, noski, eta benetan, txalogarria deritzot eta garrantzitsua litzateke Euskal Herri osora hedatu daitezen, ezkontza zibilen antzera hileta zibilak ere ugarituz joango baitira dudarik gabe. Eta horrek esan nahiko du gizarte plurala onartzen dugula eta laikotasunean ere urrats garrantzitsuak egin direla. Azken batean, normalizazioa lortzen ari garela. 

Eibarko Udalak errepublika garaiko tradizio handia du, eta badu gune berezi bat hileta zibilak egiteko. Leku estalia izan behar du, eta badut lagun bat emozioz beterik kontatzen zidana nola hildakoari abestu zizkioten berak hain gustuko zituen abestiak. Gidoia desberdina izan daiteke, agurtu nahi den pertsonaren arabera, baina ekintza hunkigarriak egin daitezke, eta benetakoak, noski.

Duela gutxi, Zarauzkoa ezagutu nuen. Udalaren bi eraikuntza egokitu dituzte, nonbait: Villa Munda eta Etxezabala. Badirudi udalak aho batez onartu zuela EB-Aralarko taldearen ekimen hau. Modu honetan, hileta erlijiosoa nahi ez dutenek leku publiko bat erabili ahal izango dute despedida edo omenaldi zibila antolatzeko hildakoaren bizitza filosofiaren arabera. Andoni Ibargurenek, EB-Aralar taldeko zinegotziak, argi laburbiltzen du arau honen filosofia: «Estatu akonfesional eta laiko batean bizi garenez, erakundeek pertsonen eta elkarteen askatasun ideologikoa eta erlijioari eta kultuari dagokien askatasuna bermatu behar ditu, sinestedunena nahiz sinesgabeena».

Legazpikoak ere bide berria hasia du arlo honetan. Duela gutxi, dirudienez. Eta berrikuntza gisa bi atal nagusi ditu ibilbide zibil honek: harrera zibilen udal erregistroko araudia eta Legazpin hileta edo omenaldi zibilak egiteko ordenantza.

Lehen zati hori ezezaguna egiten zait, ez baitut izan horrelako ordenantza baten berririk. Jakin, banekien Madrilen bazela horrelako zerbait, baina, Legazpiko Udalak jakinarazi didanez, Malagan eta beste nonbait ere hasiak dira. Hileta zibilak, bai, izan dira gutxienez lehen aipatu udaletan; berria, harrera zibilarena da; bitxia eta interesgarria deritzot, bide hori izan baitateke gaur egun seme-alabei bataioa eman nahi ez dieten gurasoentzat, eta, halaber, apostasia eskatzen ari direnentzat laikotasunean bizi ahal izateko. Nolabait, talde edo komunitatearen parte diren kontzientzia lortzea litzateke. Zeremonia zibil polita egin daiteke herrian jaio diren haurrekin ere.

Bigarrenari gagozkiolarik, hots, hileta zibilei gagozkiolarik, horren filosofia ordenantzaren atarian agertzen da. 

«Estatu ez konfesional eta laiko batean, erakundeek pertsonen eta elkarteen askatasun ideologiko eta erlijiosoa eta gurtzarako askatasuna bermatu behar duela gauza jakina da gizartean, eta horretarako muga bakarra legeak ezartzen duen ordena publikoa errespetatzeko beharra da. Bestalde, gure gizartean aniztasun ideologikoa, erlijiosoa eta kulturala da nagusi, gizarte plurala baita, eta ohituren eta ekintza sozialen adierazpenak etengabe ari dira aldatzen.

«Hileta edo omenaldi zibilak egiteko behar soziala erlijiorik gabe bizitzea aukeratu duten herritarrei zeremonia duina eta pertsonala eskaintzeko beharretik sortu da, herritar horiek bizitza ulertzeko duten modua errespetatzeko.

«Gizartean edo herrian bertan elkarren ondoan bizi diren erlijioek hildakoei agur esateko liturgia ekitaldiak egiteko toki edo tenpluak dituzten bezala, Legazpiko Udalak gizartean gero eta eskaera handiagoa duen behar bati erantzun behar dio.

«Ordenantza honen helburua, beraz, Legazpiko gizarte zibila osatzen duten familiek, adiskideek,erakundeek edo taldeek beren hildakoak omentzeko edo horiei agurtzeko egin nahi dituzten ekitaldiak baimentzeko arauk ematea da, hala, pertsona horien ekarpenak edo balio etikoak edo gizatiarrak onartzeko». (Legazpin hileta edo omenaldi zibilak egiteko ordenantza. Atarikoa).

Bidea irekita dago. Ez da gutxi. 

